
Cyflwyniad  

Yn ystod yr aseiniad yma ymchwilir i sut defnyddia Ysgol A, sef ysgol profiad addysgu proffesiynol 1 

[PAP1 o hyn ymlaen] ei lleoliad a’i chymuned i gefnogi dysgu ei disgyblion. Trwy hyn defnyddir 

gwefan a phrosbectws yr ysgol, yn ogystal ag adroddiad Estyn, Fy Ysgol Leol ac ystod eang o 

wefannau i ymchwilio. Ymchwilir yn ddyfnach i broffil cymunedol Ysgol A, a dod o hyd i ddau 

awgrymiad ar gyfer sut gall Ysgol A ymgysylltu â’r gymuned yn ehangach i gefnogi dysgu disgyblion.  

  

Proffil cymunedol – adnoddau o fewn y gymuned  

Ysgol drefol sydd yn ehangu yw Ysgol A. Ardal llawn cyfleusterau defnyddiol, fel ardaloedd awyr 

agored cyhoeddus, parciau, coedwigoedd a thrac beicio. Ceir yn ogystal ag amrywiaeth o brofiadau 

dysgu megis depo ambiwlans, gorsaf dân, ysbyty, meddygfa, llyfrgell, gorsaf bws ac amrywiaeth o 

eglwysi a chapeli ar gyfer cydweithredu. Yn ychwanegol, ceir clybiau tu fas ysgol er enghraifft, clwb 

rygbi, pêl droed, criced, canolfan gymnasteg, canolfan hamdden a phwll nofio, heb sôn am 

archfarchnadoedd, siopau pentref a bwytai. Ar wahân i hyn, er nad oes meithrinfa dan dair oed yn yr 

ysgol, mae yna dri yn yr ardal leol. Gwelir bod dau grŵp rhieni a phlant bach ar gael yn ystod yr 

wythnos (Gorseinon Town Council, dim dyddiad).  

Er bod llawer o gyfleusterau yn yr ardal leol, mae ysgol A dal yn defnyddio safle’r ysgol ar gyfer cynnal 

gweithgareddau cymunedol fel clwb hwyl ar ôl ysgol, ffair Nadolig a chyngherddau cymunedol. Wrth 

i’r ysgol wahodd y gymuned i’r safle, gall hyn adeiladu perthynas gadarnhaol rhyngddynt, sydd yn 

caniatáu’r gymuned i deimlo’n rhan o’r ysgol ac i rieni gymryd mwy o ran yn addysg eu plant. 

Gweithgaredd cynhwysol defnyddiol i rieni fyddai datblygu gwybodaeth o gwricwlwm Ysgol A. Dywed 

Llywodraeth Cymru (2022), “Wrth ddatblygu eu cwricwlwm, dylai ysgolion gynnwys dysgwyr, rhieni, 

gofalwyr, asiantaethau partner a'r gymuned leol”. Trwy hyn, sicrheir bod y cwricwlwm yn cael ei 

ddatblygu i gefnogi anghenion y dysgwyr, wrth ddarparu cyfle i’r “dysgwyr, rhieni, gofalwyr a’r 

gymuned leol ... i gyfrannu at y broses o gynllunio’r cwricwlwm” (Llywodraeth Cymru, 2022). 

Cred West-Burnham, Farrar ac Otero (2007, t. 72), “Families are the first and most important 

teachers” a bod pedwar strategaeth addysgeg naturiol sef “storytelling, play, games and dialogue”, i 

addysgu rhieni a theulu ehangach am sut y gallant addysgu gartref. Dengys ymchwil bod adrodd 

straeon cynnar yn sylfaen dda ar gyfer dysgu, drwy sbarduno creadigrwydd a “bringing experiences 

to life”. Trwy adrodd storiâu yn hytrach na darllen llyfrau, gan ddefnyddio sachau stori Neil Griffiths, 



daw storiâu yn fyw. Fodd bynnag, nid oes gan bob teulu'r sefydlogrwydd ariannol i brynu adnoddau 

dysgu. Yn ôl Book Trust Cymru (2024), dylai pob ymwelydd iechyd ddarparu pecyn ‘Dechrau Da’ i’r 

plant dan eu gofal cyn eu trydydd pen-blwydd. Gellir eu casglu o’r llyfrgell leol yn ogystal, lle mae 

amrywiaeth eang o lyfrau plant ar gael i’w benthyg yn rhad ac am ddim. 

Chwarae yw strategaeth ddylanwadol arall. Ffordd effeithiol o wneud hyn yw trwy chwarae rôl, gan ei 

fod yn helpu rhieni a theulu ehangach i “explore ways of playing with and listening and talking to 

their children”(Asiantaeth Sgiliau Sylfaenol, 2023). Gemau yw strategaeth arall y gellir eu defnyddio 

yn y cartref, gan fod gemau’n darparu profiadau strwythuredig sydd yn caniatáu i ddysgwyr ddysgu 

trwy wneud, gwella cof a magu dealltwriaeth, gan feithrin cydweithredu, cyfathrebu a dysgu 

cymdeithasol (Prifysgol Caerdydd, dim dyddiad). Esiampl berffaith yw gemau iaith ar yr aelwyd fel 

‘Rwy’n gweld gyda fy llygaid bach i’ neu gemau mathemateg fel rhifo lliwiau ceir. 

Strategaeth bwysig olaf yw deialog. Anogir rhieni a theulu ehangach sgwrsio am brofiadau ysgol 

gyda’u plant, gan wybod bod deialog yn bwysig er mwyn creu perthynas gadarnhaol ac ymdeimlad o 

berthyn. Gall Ysgol A gefnogi’r addysgeg hon ac annog teuluoedd i recordio sgwrs am 

weithgareddau’r penwythnos er mwyn rhannu bore Llun. Gellir ychwanegu syniadau i adran 

‘Helpu eich plentyn’ ar wefan yr ysgol i rieni a theulu ehangach i gefnogi eu plant (Ysgol A, 2024). 

Gwelir syniadau amrywiol ar gyfer plant meithrin hyd at flwyddyn 6, o ganeuon, sgiliau cyn 

ysgrifennu, rhifedd a help gyda’r Gymraeg, ac opsiynau mwy datblygedig i’r plant hŷn. Gall y rhain 

gynnwys gwefannau a gwybodaeth ddefnyddiol, llythrennedd a sillafu. Dengys hyn arwyddion clir o 

sut gwnaiff Ysgol A gefnogi’r pedwar addysgeg naturiol. 

Gan wybod sut mae Ysgol A yn cefnogi’r gymuned i wella dysgu yn y cartref, y brif ffordd mae’r 

gymuned yn cefnogi’r ysgol yw drwy drefnu amrywiaeth o weithgareddau a digwyddiadau i godi 

arian ar gyfer prynu adnoddau i’r ysgol. Nodir y codwyd cyfanswm o £6,749 yn y flwyddyn 

academaidd 2023 i 2024, ac meddir targed o £10,000 ar gyfer 2024 i 2025 (Ysgol A, 2024).                                                                                                  

Awgrymiadau ar gyfer ymgysylltu â'r gymuned  

Yn ôl adroddiad Estyn (2017), dangoswyd bod “582 disgybl rhwng 3 ac 11 oed ar y gofrestr, yn 

cynnwys 115 o ddisgyblion oed meithrin”. Yn ogystal â hyn, mae gan yr ysgol ugain dosbarth, a thri 

ohonynt yn ddosbarthiadau cymysg, a “27 athro/awes a 22 cynorthwyydd” (Prosbectws 2024/25). Er 

hyn, wrth gymharu gwefan Estyn a gwefan Fy Ysgol Leol gwelir bod y data diweddaraf yn dangos bod 

llai o ddisgyblion yn yr ysgol o gymharu â 2017. Gwelir bod 570 o ddisgyblion yno bellach (Fy Ysgol 

Leol, 2024). 



Canfu adroddiad Estyn (2017) fod perfformiad yr ysgol o safon dda. Darganfuwyd bod yr athrawon a’r 

cynorthwywyr dosbarth yn cydweithio’n dda, gan ddefnyddio themâu diddorol a dychmygus i 

gynllunio gweithgareddau dysgu ysgogol a chyffrous, ac angerdd cryf i ddatblygu’r iaith Gymraeg. 

Canfuwyd bod y dysgwyr yn ymddwyn yn dda mewn gwersi ac o gwmpas yr ysgol, a’u canmol am 

gyflawni cynnydd cyson ym mhob maes dysgu a phrofiad. Ac yn olaf, canfuwyd bod y gwaith y mae 

cyngor a chyfadrannau disgyblion yr ysgol yn ei wneud yn effeithiol ac yn cael dylanwad cryf ar fywyd 

a gwaith Ysgol A. Yn dilyn y pwyntiau cadarnhaol hyn ar berfformiad yr ysgol yn 2017, cafodd dau 

ddatganiad ei wneud er mwyn gwella ar agweddau penodol er budd yr ysgol. Y rhain oedd “sicrhau 

cyfleoedd cyson a systematig i ddatblygu medrau rhifedd disgyblion ar draws y cwricwlwm” ac i 

“gryfhau defnydd athrawon o ddata crynodol er mwyn cynllunio’n fwriadus ar gyfer unigolion a 

grwpiau penodol o ddisgyblion” (Estyn, 2017). 

Trwy ddilyn yr argymhellion uchod, dyfeisiodd Ysgol A gynllun datblygu yn cynnwys pum targed er 

mwyn gwella dysgu’r plant ymhellach. Mae’r targedau hyn yn cynnwys, annog angerdd y plant dros 

siarad Cymraeg o’u dewis, er mwyn gwella eu sgiliau llafaredd Cymraeg. Yn ail, annog diddordeb 

plant drwy roi cyfle iddynt ddefnyddio a datblygu eu sgiliau rhifedd a rhesymu, wrth ddefnyddio 

amrywiaeth o weithgareddau ymarferol. Yn drydydd i gynyddu dealltwriaeth y staff o’r protocol 

cyfredol ar gyfer asesu (Cwricwlwm i Gymru, 2022) i gynorthwyo gyda dilyniant dysgu disgyblion, gan 

gynnwys y rhai dan anfantais (Llywodraeth Cymru, 2020), trwy lunio cynllun datblygu staff a 

chynorthwywyr, er mwyn diwallu anghenion dysgwyr. Ac yn olaf, “I greu diwylliant o ymholi, arloesi 

ac archwilio er mwyn datblygu’r addysgegau ac ymarferion sydd eu hangen i gwrdd â gofynion pob 

disgybl” (Cynllun Datblygu Ysgol, 2023). 

Wrth ystyried y targedau uchod, awgrymir ymgysylltu â’r gymuned rhieni a gofalwyr gan bwysleisio 

rôl rhieni wrth gefnogi eu plant i ddatblygu angerdd i siarad Cymraeg. Gall Ysgol A wahodd rhieni di-

gymraeg a theulu ehangach sef rhieni cu, neu warchodwyr plant lleol, i sesiynau dysgu Cymraeg o 

fewn yr ysgol, mewn cydweithrediad gyda Menter Iaith leol. Drwy hyn byddai plant yn gweld eu 

rhieni yn cymryd diddordeb yn yr iaith a byddai modd i'r plant fod yn fodel ròl i'w rhieni, ac yn 

fentoriaid iddynt. “Mae’r rhan fwyaf ohonon ni yn dysgu’n geiriau cyntaf ac yn eu siarad drwy 

wrando a dilyn arferion ein teuluoedd,” dywed y Polisi cenedlaethol ar drosglwyddo’r Gymraeg a’i 

defnydd mewn teuluoedd (2021). Canfuwyd bod plant yn fwy tebygol o ddod yn siaradwyr rhugl os 

ydynt yn dod i gysylltiad â’r iaith gartref, gan fod defnydd iaith gynnar yn un o benderfynyddion 

allweddol y defnydd o iaith i’r dyfodol. O wybod hyn, gall Ysgol A gefnogi’r rhieni, teuluoedd 

ehangach a gwarchodwyr plant lleol gyda’u hiaith Gymraeg, er mwyn datblygu iaith Gymraeg 

disgyblion a’u hannog i’w defnyddio. 



Gall Ysgol A wella sgiliau disgyblion, trwy ddatblygu sgiliau rhifedd a rhesymu gan ymgysylltu â rhieni 

a gofalwyr drwy baratoi taflen syniadau ar sut i gefnogi sgiliau rhifedd a rhesymu eu plant. Gall Ysgol 

A hefyd annog rhieni a gofalwyr i gynnwys eu plant wrth ymwneud a thasgau ymarferol yn ymwneud 

â rhif, megis creu rhestr siopa, dewis nwyddau cyfatebol, a thalu amdanynt. Ar ôl dod adre gellir 

defnyddio'r bil i gymharu prisiau nwyddau. Wrth ddeall fod “diddordeb rhieni a’r graddau y maent yn 

ymwneud ag addysg a gweithgareddau dysgu eu plant yn ffactor amddiffynnol sy’n gysylltiedig â 

chyflawniad” (Llywodraeth Cymru, 2017), gall hyn annog rhieni a theulu ehangach i gymryd mwy o 

ddiddordeb yn addysg eu plant. Yn yr un modd, gall Ysgol A gynnal sesiynau hybu sgiliau sylfaenol i 

rieni sydd yn teimlo’n ansicr am eu sgiliau mathemategol. Yn ogystal â hyn, gall y sesiynau fagu hyder 

rhieni wrth iddynt gefnogi eu plant. 

O ran asesu, deellir caiff athrawon gyfle i rannu gwybodaeth gyda rhieni yn ystod nosweithiau 

penodol i drafod cynnydd eu plant. Enghraifft olaf o sut y gall staff Ysgol A gyflawni’r targed o asesu, 

yw sicrhau ymgysylltiad â chymuned rhieni a gofalwyr. Trwy gynnal nosweithiau agored gan ddarparu 

cyfle anffurfiol i rieni weld gwaith eu plant ac ymweld â dosbarthiadau, datblygir partneriaeth. Cofir 

hefyd, “families are the first and most important teachers” (Burnham, Farrar a Otero, 2007). 

Atgyfnerthir arwyddocâd “cynnwys partneriaid mewn dysgu” hefyd yn y Safonau Proffesiynol, lle 

nodir yr angen i ddarpar athrawon “Ddeall pwysigrwydd cynnwys rhieni/gofalwyr a phartneriaid 

eraill mewn ffordd gadarnhaol ac achub ar gyfleoedd i arsylwi ar brosesau, a’u gwerthuso.” 

(Llywodraeth Cymru, 2017).   

 Caiff athrawon gyfle hefyd i gydweithio gyda rhieni mewn cyfarfodydd aml asiantaethol wrth drafod 

anghenion dysgu ychwanegol [ADY o hyn ymlaen]. Yn unol â disgwyliad cynllun gwella’r ysgol, gall 

athrawon Ysgol A ymchwilio ymhellach i anghenion penodol disgyblion o fewn eu dosbarthiadau. Er 

enghraifft, amlyga ymchwil bod paratoi cyfleoedd i ddysgu mewn modd creadigol a chorfforol yn 

effeithiol ar gyfer plant â dyslecsia. Gan fod Cwricwlwm i Gymru (2022) yn nodi hyn yn bwysig hefyd, 

gall y ffordd yma o addysgu gefnogi pob disgybl. Atgyfnerthir arwyddocâd  hyn yn llinyn “pedwar 

diben i ddysgwyr” hefyd yn y Safonau Proffesiynol, lle nodir yr angen i athrawon, “... arddangos 

gwybodaeth am anghenion pob dysgwr, a dealltwriaeth o’r anghenion hynny, wrth gynllunio, paratoi 

ac addysgu. Hefyd, wrth wneud hyn, mae’n sicrhau mai’r pedwar diben sy’n gyrru profiadau 

dysgwyr” (Llywodraeth Cymru, 2017). 

Yr ail awgrymiad yw gwneud defnydd o’r cartref hen bobl leol i gefnogi dysgu. Trwy hyn gall dysgwyr 

ddysgu hanes yr ardal gan gyfathrebu efo’r trigolion. Gallent ddatblygu sgiliau cyd symudiad llaw a 

llygaid ac echddygol manwl trwy dderbyn gwersi gwau neu grosio gan drigolion abl. Dengys ymchwil 

bod “Crocheting and knitting are craft activities that are cognitively stimulating and can help promote 



healthy brain aging and dementia prevention, especially when done in social settings” (Neurology 

MIND care, 2024). Gwelir bod Ysgol A yn manteisio ar y cyfle i gydweithio efo ysgol leol Saesneg wrth 

i ddysgwyr blwyddyn chwech yr ysgol Saesneg deithio i’r ysgol Cymraeg i weithio efo dysgwyr 

blwyddyn chwech Ysgol A i wella eu hiaith Cymraeg. Gall ymweld â gorsaf dân lleol a depo ambiwlans 

fod yn gyfle da i’r plant ddysgu am ddiogelwch tân, dysgu am sut i gysylltu â gwasanaethau argyfwng 

a gwerthfawrogi pa wasanaethau a ddarperir drwy ffonio 999.   

  

Casgliad  

Trwy’r aseiniad hwn, deellir “pwysigrwydd cynnwys rhieni/gofalwyr a phartneriaid eraill mewn ffordd 

gadarnhaol ac achub ar gyfleoedd i arsylwi ar brosesau, a'u gwerthuso” (Llywodraeth Cymru, 2017). 

Gwerthfawrogir y cyfle i "gynnwys partneriaid mewn dysgu" ac arwyddocâd hyn er mwyn mireinio 

addysgu a chefnogi dysgu disgyblion (Llywodraeth Cymru, 2017). Ystyrir y berthynas rhwng yr ysgol 

a’i chymuned yn ehangach tra ar PAP1, gan adfyfyrio ar yr ymchwil a’r syniadau a grybwyllwyd yn yr 

aseiniad hwn ar gyfer datblygu ymhellach. 

